
Vendim i Këshillit të Mediave të Shkruara të Kosovës ndaj 

ankesës së Diar Hamiti kundër Indeksonline  

   

 

 

Këshilli i Mediave të Shkruara të Kosovës në mbledhjen e 

tij të mbajtur më 31 janar 2024,  shqyrtoi ankesën e dërguar 

nga Diar Hamiti kundër Indeksonline lidhur me publikimin e 

shkrimit me titull “Ekskluzive: Pamje kur u godit me veturë 

dhe u rrah për vdekje 18 vjeçari nga Podujeva”, dhe mori 

këtë 

 

 

 

                      V E N D I M  

  

 

 

 

 

- Ankesa miratohet. 

 

 

 

 

 



 

 

 

                      

                      A R S Y E T I M 

 

 

Media ka publikuar një lajm me titullin “Ekskluzive: Pamje 

kur u godit me veturë dhe u rrah për vdekje 18 vjeçari nga 

Podujeva”. Ankuesi pretendon se artikulli është në 

kundërshtim me kapitujt VI (trajtime tragjike personale, 

mbrojtja e të miturve) dhe VII (privatësia) të Kodit të 

Mediave. 

  

Lajmi është shkruar në gazetë online dhe objekt i kësaj 

ankese është teksti i shkruar, përkatësisht video mbi 

ngjarjen, andaj ankesa është e lejueshme për trajtim dhe e 

afatshme. 

  

Pas leximit të ankesës KMShK gjen se ankesa është e bazuar. 

Pra, miratohet. 

  

KMShK pas leximit të ankesës, shkrimit dhe shikimit të 

videos, konstaton se: 

  

Media nëpërmjet publikimit të videos, emrit dhe mbiemrit të 

personit të vdekur ka bërë shkelje të Kodit të Mediave të 

Shkruara, përkatësisht shkelje të kapitujve VI (trajtime 

tragjike personale, mbrojtja e të miturve) dhe VII 

(privatësia). 

  

Viktima dhe as të dyshuarit nuk janë persona publikë dhe 

nuk kanë mbajtur ose mbajnë pozita publike. Publikimi i 

video materialeve në të cilat viktimë është një person 18 

vjeçar dhe të përfshirë në rast janë edhe persona të mitur, 

nën 18 vjet, është shkelje e Kodit të Mediave. Media nuk ka 

të drejtë të gjurmojë në jetën private të viktimës dhe të 

dyshuarve, pasi që në rastin konkret nuk ka interes publik. 

Palët e përfshira janë persona privatë dhe mediat duhet t’i 

trajtojnë si të tillë. 

  



KMShK e kupton që media e ka obligim raportimin dhe 

mbulimin e një ngjarje të rëndë, siç është vrasja e një 18 

vjeçari, por KMShK konsideron se këtu duhet të përfundojë 

puna e medias në të tilla raste - duke e raportuar ngjarjen 

pa dhënë emra, mbiemra, detaje që lidhen me personat 

(viktimën apo të dyshuarit e mitur) dhe rrethana të tjera. 

Media ka mundësi që të raportojë mbi ngjarjen edhe pa 

publikuar video me përmbajtje të rëndë. 

 

 

Andaj, KMShK vendos që ankesa të miratohet. 

 

 

 

 

 

Këshilli i Mediave të Shkruara të Kosovës 


